
        
            
                
            
        

    
	 

	Ц. Дамдинсүрэн

	ЛАМЫН РАШААН

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	[image: Image] 

	ЦАХИМ НОМЫН САН: www.e-nom.mn

	 

	Найзтайгаа хуваалцаарай:

	 [image: Image]

	[image: болор спеллArtboard 1]

	 

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.


ЛАМЫН РАШААН

	 

	Архангай аймагт нэг бүсгүй хүүхдэд үхээрийн буг оршиж гэнэ. Түүнийг арилгахыг лам, эцэг, эх гурвуул элбэж оролдсоор байтал тэр бүсгүй хүүхэд алга болж гэнэ.

	Түүнийг олох гэж нутгийн ард ба аймгийн цагдан сэргийлэх хүртэл оролцож эрсэн боловч, эрээн цамц, шатсан дээл хоёроос өөр юу ч олдсонгүй гэнэ. Энэ хачин явдлыг тэр нутгийн хүмүүс, хоёр жил шахам үргэлжлэн ярьж байна.

	Энэ явдлын төлөвийг тодорхойлон хэлье. 1944 оны эхээр, өвлийн дүн хүйтэн цагт Хойд Тамирын хөвөөний Улаан-Толгой гэдэг газар арав шахам гэр айл байв. Энэ гэрүүдийг нэг нь лам Сономдоржийнх байжээ. Сономдорж гэгч урьд Хан-Өндөрийн хүрээнд сууж байсан настайвтар лам, гэлэнгийн санваарыг жаахан гажуудуулж эхнэр хүүхэдтэй болоод, гэрийн дотор гурвуул аж төрж суужээ. Сономдорж айлуудад ном уншиж, өвчтэй хүнд эм өгдөг байв. Манай улсад шүтэх итгэх явдал чөлөөтэй тул тэр ламыг ном уншиж түүнд ардын сүсэглэж байхад нь ямар ч саад тохиолдсонгүй.

	Нутгийн ардад хүндтэй тэр лам, хүүхэд багачуудад авралтай ээлтэй сайн лам гэж алдаршжээ. Ард Төмөрийн хүүхэд өвдсөнд Сономдоржийг залж сан тавиулж Гурван гүрэм гэдэг номыг уншуулав.

	Мөн өвөл Баян-Улаан сумын Донойн хүүхэд ханиад хүрсэнд, бас Гурван гүрэм уншиж өгөв. Бух Лувсан, тугал Ням нарын хүүхдийг өвдөхөд сан тавьж тарни уншиж, тус бүрээс 20-30 төгрөгийн харамж авав. Хүүхдээ “аргалуулсан” эцэг эх нь ч сэтгэл ханамжтай, лам ч хэдэн төгрөгийн олзтой, хоёр этгээдийн хэрэг бүтэж л байв. Энэ лам хашир хүн тул хэрэв хэрэг бүтэмгүй бол, нэр гутна гэж хүнд өвчтэй хүнийг эмнэх ном гүрэм унших дургүй билээ.

	Энэ өвлийн нэгэн үдэш. Сономдорж өөрийн гэрт ном унших болоход тэр нэг бүлэг айлын настан томоо бүхий нэлээд хүмүүс цугларан сууж нүглээ наманчилж ламд залбиран сууцгаав. Дал шахсан эмгэн Долгор эрихээ бариад залбиран суув. Түүний хүү хонин гэдэг Шарав, тэр өдөр мал эрж, хол явж нэлээд ядарсан боловч, бас хожимдон ирж суув. Маргааш өглөө эрт нүүхээр бэлтгэж байсан ард Жанцан, эхнэр Лхамсүрэнгийн хамт ачаа барааг засцагааж, ажил нэлээд байсан боловч, ламын авралд багтах гэж ирж суув.

	Жанцангийнхыг нүүлгэхээр ирсэн мажгар Самбуу лам Сономдоржийн хүү Осордагва, хонин Шаравын хүү Өлзийхутаг, мөн Шаравын дүү Нямбуу нарын зэрэг арав гаруй насны хэдэн залуус настны залбирахад саад болохгүй гэж Шаравын гэрт орж наадаж байв. Лам Сономдорж хар тортой улаан малгайгаа аваад өмсөв. Бүдүүн дамар пүд пад хийлгэж хонх цохиж “Ум аа хунгийн жанлавжан, жанлав сулваан дэв” гээд номоо эхлэв. Цугласан хүмүүс нүдээ аньж алгаа хавсарч залбирав. Залбиран сууж байгаа хүмүүсийн дотор байгаа ард Жанцанд лам нүдээ ирмэж, дохио өгөхөд Жанцан яарч гараад, охин Должинг эрэв. Гэрээ ачсан тул Должин орох газаргүй, айл байгаа Сүрэнгийнд орж хоол идээд гарч байтал тохиолдож Жанцан эелдэг дуугаар “Хүү минь бүү тэнээд бай, энд зогсож намайг хүлээ” гэж ачаатай тэрэгнийхээ дэргэд хөтөлж аваачаад орхив. Есөн настай Должин үдшийн бүрэнхийд ачаатай тэрэгний дэргэд үлдэв. Тэнд уяатай байгаа, Банзрагчийн эмээлтэй бор морь хамраа дуугаргаж жаахан үргээд зогсов. Тэр морь толгойгоо сэгсрэхэд мөнгөн чимэгтэй хазаар нь харжигнав.

	Үдшийн жавар орж, хүйтэн байвч түүний эхийн хийж өгсөн ногоон гадартай нэхий дээл Должинг дааруулахгүй байв. Ламын гэрт хонх дамрын дуу сонсдохыг Должин сонирхож орохыг хүсэвч, Жанцаны “хөдлөлгүй бай” гэсэн ёсоор, тэрэг түшээд зогсож байв.

	Лам номоо нэлээд удаан уншив. Сүсэгтэн хүмүүс залбирч мөргөөд уван цуван гарч одсоор гэрийн дотор цөөн хүн үлдэхэд, Сономдорж нэг цөгцтэй рашааныг хэдэн бөөрөнхий юмын хамт Жанцанд өгсөнд Жанцан түүнийг аваад гарч одов. Тэгээд удалгүй морьтой хүн давхих чимээ сонсдов. Лам номоо уншиж төгсөв. Айлын хүмүүсээс үлдсэн нь гэртээ харьцгаав. Лам Сономдорж гэрээс гарч эмгэн Долгорынд орж ирвэл, эмгэн Долгор унтжээ. Сономдорж нэг юм хүлээсэн бололтой, юмны чимээ чагнан суув. Долгорын хүүхэн Баасанхүү, хөвүүн Нямбуу нарыг гэртээ унтах гэж орж ирэхэд “Та нар Шаравынд унт” гэж Сономдорж хэлээд гаргав. Жанцаны эхнэр Лхамсүрэн, охин Должингоо ах Шаравынд орж унтсан гэж бодоод амандаа ном уншиж сууж байгаа ламыг харж, гал түлж суув. Лхамсүрэн нүүх гэж гэрээ ачаалсан тул эх Долгорынд унтахаар сууж байгаа юм байна.

	Гэтэл нохой хуцаж, гадна нэг морьтой хүн ирэх шиг боллоо. Удалгүй Жанцан орж ирэв. Лхамсүрэн:

	- Чи хаа очоод ирэв?  гэвэл

	- Лхамсүрэн минь. Должингоо бусдад үрчлүүлэн өглөө гэдэг байна. Лхамсүрэн гайхаж,

	- Хаана хэнд үрчлүүлэв?  гэвэл:

	- Яшилтын Ширгүү гэдэг газар байгаа хоёр гэрийн зүүн талын гэрт үрчлүүлэн өгөв гэжээ.

	- Тийм том болсон хүүхдээ хүнд үрчлүүлэн өгөх гэж юу гэсэн хэрэг вэ? Буцааж авах юмсан гэж нүднийхээ нулимсыг гаргавал:

	- Үхээрийн бузар болж буг оршсон хүүхэд байсныг чи өөрөө мэднэ шүү дээ. Энэ тухай ламбагуай айлдсаар байсныг мартав уу? Тэгээд түүнийг үгүй болгов. Сономдорж гуай чамд учрыг хэлнэ гээд гарч одов. Лам хэлжээ:

	- Должин бол, чиний үхсэн нөхөр Жадамбын шидэл буусан муу ёрын хүн байна. Үүнийг хүнд өгөх буюу ах дүүд нь буцаах зэргээр үгүй хийхгүй бол, чиний толгойг залгих болно гэж урьд хэлж байсан шүү дээ гэхэд Лхамсүрэн:

	- За тийм гэж шивнэн хэлэв. Лам үргэлжлүүлэн хэлсэн нь:

	- Буг шингэсэн хүүхдээр чи яах вэ? Сэтгэл зовох юмгүй. Би чамд ганц хүүгээ ч харамлахгүй өгнө. Ер нь надтай харилцаатай байвал, чамаас хүүхэд гарах байх гэв. Лхамсүрэн охиноо бусдад үрчлүүлсэн юм уу? гэж эргэлзэн бодож, хэлэх ч үггүй байтал гаднаас нөхөр Жанцан хүрэн цэмбэн тэрлэгийг бариад орж ирэв. Жанцан ирээд, эхнэртээ шивнэн:

	- Сономдорж гуайд энэ тэрлэгээ өргөе. Тэгээд нэг тугалтай үнээ барих уу? гэсэнд, Лхамсүрэн:

	- Ном уншуулах гэж байгаа юм уу?  гэсэнд:

	- Тийм, манайх үхээрийн бузар болоод байгаагаа мэдэж байна уу? Лам биднийг цэвэрлэхийг оролдож байна гэж хэлэхэд, Лхамсүрэн:

	- За гэж зөвшөөрөв. Тэгээд Жанцан өврөөсөө нэг баранзад хадгийг гаргав. Энэ хадгийг өдөр юм ачаалахад авдраас гаргаж өвөртөлсөн юм байжээ. Жанцан, хадаг тэрлэг хоёрыг ламд барихын хамт,

	- Тугалтай үнээ өргөе, хойтох урдахийг бодож, сүнсийг бурхны оронд төрүүлж хайрла гэж гуйв. Хэний сүнсийг бурхны оронд төрүүлэх гэж байгааг хэлсэнгүй. Лам дээл хадгийг авч,

	- Түүнийг бүтээнэ гэж бүдүүн дамраа бариад, шөнө дундын үед ном уншиж эхлэв. Лам төвдөөр ном уншиж байгаад гэнэт нүүрээ үрчийлгэн их залбирав. Тэгээд монгол хэлээр хэлсэн нь:

	- Бурхан минь, хамгийг өршөөгч Абида бурхан минь түүний сүнсийг диваажингийн оронд заавал төрүүлж хайрла гэв. Түүнийг Лхамсүрэн дагалдаж,

	- Абида бурхан минь гэж хэлээд 

	- Бурхан гончигсүм - гэж өөрийн эхийн хэлдэг залбирлыг нэмж хэлэв.

	Гэтэл Жанцан, Сономдоржийн дэргэд суугаад, номыг уншилцаж гарав. Жанцан, хэдийгээр хар хүн боловч, төвд ном мэдэх юм байжээ. Тэр хоёулан лүйжин уншаад, дараа нь ерөөл уншив. Тэдний уншсан ерөөлийн дотор: “Эх болсон зургаан зүйл хамаг амьтны тусын тул энэ хамаг буянаа зориулна” гэж байна. Буян гэдэг бол ямар нэг сайн үйлийн нэр тул энэ хоёр элбэж үйлдсэн буянаа хамаг амьтны тусын тул зориулж байна гэж Лхамсүрэн залбирч байв. Эмгэн Долгор, том дамрын дуунд хааяа сэрэвч, бурхандаа залбирсаар удалгүй нойрсов. Ном уншиж дуусаад, Жанцан рашаан хийж явсан цөгцийг өврөөс гаргаж өгөхөд лам: 

	- Амархан бүтэв үү? - гэж асуув. 

	- Сайхан бүтэв. Чихрийг идүүлээд рашааныг уулгамагц нам жим болов гэв. 

	- Тэгнэ байх, нэлээд чадалтай юмаа өгсөн шүү гэж хэлээд нэлээд бодож байсны дараа хэлсэн нь: 

	- Баахан боольхойтой явдал болов уу даа? Урьдаар өвдөж байсан бол сэжиггүй болох юмсан. Мэдээ орсон хүүхэд болохоор элдэв юм бодох болов уу? гэж санаад хурдан дуусгахыг бодсон юм гэв. Өнөө болтол учрыг олохгүй эргэлзэж суусан Лхамсүрэн энэ үгийг сонсоод:

	- Охин минь, амьд байна уу? Юу болов, бузар азар нь арилав уу?  гэсэнд:

	- Бузар азар нь бүр арилсан гэж лам хэлэв. Жанцан хэлэв:

	- Үхээрийн буг гэдэг, амархан салах юм биш байна. Тамирын голоос цааш, Хайрхан суманд танихгүй хүнд үрчлүүлсэн шүү. Ингэж хүнд хэлээрэй. Мэдэв үү?  гэв. Лхамсүрэн

	- Охин минь яав гэж сэтгэл тогтворгүй болоод уйлж эхэлсэнд, лам ятгаж хэлэв:

	- Үхсэн нөхөр Жадамбын чинь шид буугаад, үхээрийн бузар болоод, ер арилахгүй болоход түүнийг үгүй болгов. Бурхны оронд заавал төрж жаргах болно. Зовох юмгүй. Харин буу тулгаж байгаад асуусан ч, хүнд хэлж огт болдоггүй хэрэг шүү. Хэлбэл бид гурвуул толгойгүй болно шүү гээд, Лхамсүрэнд сургах чанартайгаар хэлсэн нь:

	- Би хутгалсан биш, модоор цохисон биш, номын хүчээр ам хамраас нь цус гараад үхэв. Салдаггүй муухай буг нөхөцсөн юм байна шүү. Чи бид хоёрын толгойд хүрэх байсныг энэ лам аварч байна, мэдэв үү? гэхэд Лхамсүрэн:

	- А бурхан минь! - гэж санаа алдав.

	Жанцаных маргааш өглөө үүр цайж байхад, ачаатай тэргээ хөллөж нүүх болов. Тэднийхийг нүүлгэхээр ирээд Шаравынд хоносон мажгар Самбуу эрт тэрэгний чимээгээр босож ирэв. Нүүдэл хөдлөх болоход Должин үгүй байхыг Самбуу мэдээд:

	- Должин яасан бэ? - гэж Жанцангаас асуувал:

	- Урьд шөнө хүнд үрчлүүлсэн гэж хэлэв.

	- Тийм том болсон хүүхдээ бусдад өргүүлсэн юм гэж үү? гэж эргэлзэж асуувал, Жанцан баахан түдэж байгаад энэ золиг ер нь ажиг авсан болов уу гэж бодоод:

	- Чи намайг битгий мохоож асуугаад бай. Өргүүлсэн ч бол, яасан ч бол, чи хүнд бүү хэл гээд мөнгөн хазаараа Самбууд бэлэглэв. Самбуу мөнгөн хазаарт сэтгэл нь согтуурч

	- За гэж хэлээд, яасан сайн хүн бэ гэж, тэр хазаараар морио хазаарлаж, хуучин хазаараа ганзагалав. Зэргэлдээ айлын хүүхэн Сүрэн өглөө босоод, Лхамсүрэнг,

	- Орж цай уу гэвэл, Жанцан:

	- Цай уугаад яах вэ? Хурдхан хөдөлье гэж нүүгээд, Сүрт гэдэг газар, бууцгүй цулгай нутагт очиж буув. Тэгээд Жанцан нэг өдөр Шаравынд ирж:

	- Хайрхан сумын нэг хар цоохор хүнийг манай Должин дагаад болохгүй болохоор өргүүлэв гэж ярив. Гэтэл мал хариулж явсан хүмүүс Должингийн ногоон дээлийг Хөтөл гэдэг газар хагас нь шатсан хэвтэж байхыг олж үзжээ. Хавь ойрын хүний шивэр авир хийх яриа их болов. Монголын хуучин заншилд лам, эцэг, эхийг гурван ачтан гэж хүндэлдэг билээ. Гурван ачтан нь хүүхдээ үгүй болгох гэдэг ямар хачин хэрэг вэ? Түүний шалтгаан нь юу вэ? Лам нь ямар лам бэ? Эцэг нь ямар эцэг вэ? Эх нь ямар эх вэ гэвэл:

	- Эмэгтэй Лхамсүрэн нас 33, Архангай аймгийн Хотонт сумын хүн. Нөхөр Жадамбыг 1943 онд үхмэгц, ах дүү нараа татаж, Баян-Улаан суманд нүүж иржээ. Монгол бичиг мэднэ. Улаанбаатар ба аймгийн төвд хэдэн жил машины бичээчийн ажлыг хийж явжээ. Тэгээд Могой гэдэг нутгаас ард Цэдэндамбын дүү 3 настай хүүхдийг үрчилж аваад 9 нас хүргэжээ. Нөхөр Жадамбыг үхсэний намар урьд үл таних, эрэг духтай цоохор Жанцан гэдэг хар хүнтэй танилцаж эр эм болж суув. Хойно мэдвэл Жанцан гэдэг нь Банзрагч гэдэг нэртэй хүн байжээ. Банзрагч урьд хэдэн удаа хулгай хийсэн хувьсгалын эсэргүү цуурхал дэгдүүлж явсны учир 10 жилийн хугацаатай гянданд хоригдож байгаад зугтаасан оргодол байжээ. Банзрагч Жанцан гэдэг нэрээр Лхамсүрэнтэй эр эм болж суусны дараа тэндэх нутгийн гаргүй Сономдорж гэдэг ламтай сайхан танилцаж, оргож яваа учраа хэлж баригдаж илрэхгүй байхын учир ном гүрэм хийлгэж, цагаан шүхэртийг уншуулж, Лхамсүрэнгийн хөрөнгөнөөс залуу хээр морь нэгийг өргөжээ. Оргодол Банзрагчийг илрүүлэхгүйн тул бурханд даатгаж лам Сономдорж лүйжин тавихыг Должин олон удаа үзжээ.

	Тэгээд нэг өдөр Должин, гэрийн гадна хүйтсээр дамар хийж төмөр саванд чулуу хийж, хонх гэж бариад лүйжин тавих маяг үзүүлж

	- Бурхан минь, оргодол Банзрагчийн хэргийг илрүүлэхгүй дарж хайрла?  гэж үргэлж үглэж байхыг лам Сономдорж сонсжээ. Тэгээд тэр лам:

	- Энэ хүүхдийг амьд байлгавал, Банзрагчийн хэрэг илрээд түүнтэй хуйвалдаж хэрэгтнийг дарахаар миний хийсэн бүх хэрэг бас илэрч дэмий явдал болно. Должинг үгүй хийвэл сайн гэж Банзрагчид хэлэв. Банзрагч түүнийг зөвшөөрч хэрхэн үгүй хийхийг зөвлөх болов. Энэ үед нэг өдөр Сономдоржийг Лхамсүрэнгийн гэрт орж ирэхэд, Лхамсүрэн асуув:

	- Должин минь үг сайн дуулж өгөхгүй байна. Яах вэ?  гэхэд Сономдорж аятайхан шалтгаан олж, зоос гүйлгэж мэргэлээд хэлсэн нь:

	- Чиний охин Должинд үхээрийн буг, Жадамбын шид оржээ. Чиний толгойг залгиж болох муу ёрын хүүхэд байна. Ах дүүд нь өгдөг юм уу? Яадаг юм бэ? Үгүй болгох хэрэгтэй гэхэд Лхамсүрэн нээрээ буг чөтгөр оршсон хэрэг байна гэж итгэж бугийг арилгахыг ламаас гуйв. Лам нэлээд ном уншиж дараа нь Должины буг хэзээ ч арилахгүй байна гэхэд Лхамсүрэн үнэмшээд охин Должингоос зэвүүцэх болоод, түүнийг Банзрагч уургын бөгс, хулсан ташуураар занчихад өмөөрөхгүй болжээ.

	Сономдорж, Банзрагч нар, Лхамсүрэн Должингоо бусдад өргүүлэх болов уу гэж хэдий хүлээвч, хүнд өргүүлэх янзгүй байхад Должин бусдад очоод өнөөх тоглоомоо үргэлжлэн наадвал сайнгүй хэрэг болно гэж хэлэлцээд, үгүй хийхээр шийджээ. Тэгээд Сономдорж зэсийн байван, хүнцэл, манчин, шингүн гэдэг дөрвөн зүйлийн эмийг өгчээ.

	Банзрагч гэрийн гадна Должинд хуурай юмыг чихэр гэж хуурч идүүлээд шингэн хорыг рашаан гэж уулгаад түүнийг ухаан алдмагц Тамирын хөвөөнд амьдаар нь аваачиж булаад дээлийг нь дэрсэн дээр шатаасан хэрэг байжээ. Архангай аймгийн хуулийн байгууллага Цагдан сэргийлэхээс магадлан илрүүлж, Сономдорж, Банзрагч, Лхамсүрэн нарыг 1945 оны 9-р сард хууль ёсоор хатуугаар шийтгэжээ.

	Энэ явдал бол манай ард олныг гурван зүйлд сургаж байна. Юу гэвэл: нэгд, хүүхдээ бусдад үрчлүүлэхдээ “Хэнд өгч байна? Үнэхээр өөрийн үрийн адил хайрлан хүмүүжүүлж чадах хүнд өгч байна уу?” гэдгийг эцэг эх нь болсон хүмүүс бодох хэрэгтэй. Хоёрт, манай эмэгтэйчүүд хүний эхнэр болохдоо нөхөр болох хүнтэйгээ сайн танилцаж, түүнийг сайн мэдэх хэрэгтэй. Гуравт, ламд мөргөхдөө, энэ чинь ямар лам бэ? Аврал бурхандаа мөргөж байна уу? Алах чөтгөртөө мөргөж байна уу? гэдгийг бодох хэрэгтэй байна.

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

